
Shri Dashavatara Stotram

શ્રીદશાવતારસ્તોત્રમ્

યો નામ પૂર્વમવતીર્થ રરક્ષ વિશ્વં
ફેનાવગાઢચલદૂર્મિભરેઽમ્બુરાશૌ   ।

કેનાહમસ્મિ પરવાનરવિન્દનેત્રં
મીનાકૃતિં   મધુનિષૂદનમન્તરેણ ॥ ૧॥

લોકં બિભર્તિ  શકલં કમઠો ભવન્ યો
નાકં પરેણ પરમે ગગને વિદીપ્તઃ ।

સાકં રમાદિમહિષીગતવન્ધનિત્યૈઃ
શોકં સ મે હરતુ સંસૃતિજં મુકુન્દઃ  ॥ ૨॥

ઉર્વીતલોદ્ધરણકૃત્યપટિષ્ઠભાવા
દર્વીકરાશનરથસ્ય ધનાઞ્જનાભા ।

ગુર્વી તૃતીયજનિરદ્ભુતકોલરૂપા
કુર્વીત નઃ કુશલમિન્દુસમાનદંષ્ટ્રા  ॥ ૩॥

કાયાધવે પરમયા કૃપયા પ્રકોપો
માયા મયે કનકનામનિ દાનવેન્દ્રે ।

સાયાહ્નકાલ ઉદિતઃ સરસીરુહાક્ષઃ
પાયાન્નૃસિંહતનુરચ્યુત   એષ ભક્તાન્ ॥ ૪॥

ગર્વાકરેણ બલિનાપહૃતાં ત્રિલોકીં
ખાર્વાકૃતિસ્તમપહૃત્ય  તુ વઞ્ચયિત્વા ।

સ્વર્વાસવૈરિગુરુણા પ્રભવેઽમરાણાં
દુર્વારમસ્તુ ભવિકાય દદદ્ધરિર્વઃ ॥ ૫॥

યો ભાર્ગવઃ સ્વપિતૃસંહરણોત્થકોપઃ
શોભાસ્પદદ્વિશતપઞ્ચશકબાહુ પઙ્ક્તિમ્  ।

સ્વાભાવિકાર્ઘ્યપરશુર્નૃપમર્જુનાખ્યમ્  ।
ધીભાદિસદ્ગુણનિધિર્હતવાન્ સ પાતુ ॥ ૬॥

શ્રીદશાવતારસ્તોત્રમ્

ભૂમાવભૂત્ સુરગણૈર્દિનરાજવંશે 
યોઽમાનનન્તગુણરાશિભિરર્થ્યમાનઃ ।

ધીમાન્ હિ ગાધિજમખાવનકૃત્ સમૂઢ-
હેમાભમૈથિલસુતઃ સ રઘૂદ્વહોઽવ્યાત્ ॥ ૭॥

જિત્વાભિયાતમપિ યો હૃતરાજલોકં
ગત્વા મુનિં  ભૃગુસુતં નગરીમયોધ્યામ્ ।

ભુક્ત્વા વિદેહસુતયા વિવિધાંશ્ચ ભોગન્
સત્ત્વાશ્રયો જનમનાંસિ ગુણૈર્મમન્થ ॥ ૮॥

પુત્રાર્જવાસહિતમધ્યમમાતૃવાક્યાત્
વૃત્રારિમુખ્યદિવિષદ્ગણસેવ્યમાનઃ ।

છત્રાવૃતાનનનૃપત્વદશાં વિધૂય
પિત્રાટવીમભિયયાવપિ યો નિયુક્તઃ ॥ ૯॥

હત્વા વિરાધમૃષિપર્ણકુટીઃ ક્રમેણ
ગત્વા ફલાનિ વિવિધાનિ ચ તત્ર તત્ર ।

ભુક્ત્વા ઘટોદ્ભવકૃતાનુમતિસ્તતો યઃ
કૃત્વા  ચ પશ્ચવટિકામવસનિવાસમ્ ॥ ૧૦॥

વાલપ્રિયૈશ્ચ ચમરૈર્હરિણૈસ્તરક્ષુ-

કોલૈઃ પ્રચારવતિ વાનરવારણાઢ્યે ।
સાલદ્રુતાલસુતમાલતરુપ્રકાણ્ડ-

નીલપ્રભાજુષિ  સમાવસદાશ્રમે યઃ ॥ ૧૧॥
કામાવલિપ્તહૃદયા કમનીયગાત્રા

રામા ભવેયમિતિ નિશ્ચિતધીઃ કનિષ્ઠા ।
વામાલિકા નિશિચરાધિપતેર્નવાબ્દ-

ધામાનમાપ કિલ યં અહમૈથિલીક (??) ॥ ૧૨॥
યેનાનુજાથ વિકૃતા દશકન્ધરસ્ય

હીના ગુણેન વદનાવયવેષુ લૂના ।
શ્યેનામિષત્વમગમન્નિહતાઃ ખરાદ્યાઃ

કો નામ તાદૃગનઘેષુ સુખી કૃતાગાઃ ॥ ૧૩॥
યસ્તાટકેય (યો હાટકેય) હરિણગ્રહણે ધૃતાશા-

વિસ્તારમૈથિલસુતાપરિચોદિતોઽગાત્ ।
અસ્તારિરાયતતરુપ્રકરં વનાન્તં

શસ્તાસિબાણકવચોત્તમચાપયુક્તઃ ॥ ૧૪॥
વાતાવધૂતકદલીમિવ વેપમાનામ્ ।

સ્ફીતામુરોજયુગલેદ્ધયદીયપત્નીં
સીતાં જહાર દશકન્ધરનામધેયઃ ॥ ૧૫॥

યુક્તોઽથ ગૃધ્રનૃપતિર્ગુરુણા બલેન
શક્તોઽપિ સંયતિ નિશાચરનાથબાણૈઃ ।

કૃત્તો નિહત્ય રથવાજિકુલં તદીયં
મુક્તોઽભવત્પરમયા કૃપયા ચ યસ્ય ॥ ૧૬॥

સમ્પાતિપૂર્વજવપુર્વિધિનૈવ   દગ્ધ્વા
શમ્પાવિયુક્તજલદપ્રતિમો વને યઃ ।

કું પાવનીં  ચરણસઞ્ચરણૈર્વિત   (ન્વન્)
પમ્પાતટે શબરિકાશ્રમમાસસાદ ॥ ૧૭॥

તત્રાર્ચિતો   વિધિવદેવ તયા સમીર-
પુત્રાન્વિતઃ સ્વપદદસ્તનયસ્ય ભાનોઃ ।

વિત્રાસિતસ્ય સુરલોકપતેઃ સુતેન
મિત્રાયતે સ્મ કિલ યઃ સહુતાશસાક્ષિઃ ॥ ૧૮॥

સાલદ્રસપ્તકમહો વિનિહત્ય સૌમ્ય-
શીલઃ પ્રધૂતતરદુન્દુભિયાતુકાયઃ ।

ખેલત્પ્રમત્તગજસિંહગતિર્નિનાય   
કાલક્ષયં પ્રબલવાલિનમાહવે યઃ ॥ ૧૯॥

રાજ્યેઽભિષિચ્ય સુહૃદં કપિભૂમિપાલં
પૂજ્યેઽથ વર્ષસમયં ગમયામ્બભૂવ ।

પ્રાજ્યે ચ માલ્યવતિ યોગિગણૈર્મૃગાણાં
રાજ્યે ભમુખ્યવતિ સન્તતકન્દરે યઃ ॥ ૨૦॥

વિદ્યોતમાનમચિરપ્રભયાભ્રવૃન્દં
પ્રદ્યોતનાંશુપટલસ્ય તિરોધિહેતુઃ ।

સદ્યો મનોવિકૃતિમાવહતિ  સ્મ દારૈઃ
નદ્યોઽપિ વારિનિધિમા રહિતસ્ય યસ્ય ॥ ૨૧॥

કેકારવાશ્ચ શિખિનાં ગિરિનિર્ઝરામ્ભ-

સ્સેકામલાયતશિલાતલનૃત્તભાજામ્ ।
મૂકાસિતેતરપતત્તવિવાસનાર્થાઃ

શોકાગ્નિદીપનકરાઃ સ્મ ભવન્તિ યસ્ય ॥ ૨૨॥
કાલે પયોધરકદમ્બવતિ ત્રિયામા-

નીલે તિરોહિતતુષારઘૃણિપ્રચારે ।
શૈલે મનોજનિરુજા વસતો જજૃમ્ભે

વેલેવ યસ્ય હૃદયે જલધેર્હિમાંશોઃ   ॥ ૨૩॥
તાપેન મૈથિલસુતાવિરહોદ્ભવેન

સ્વાપેતિ (ઽપિ) યેન સહજઃ પ્રહિતો યુ (ઽમિ) તેન ।
કોપેન વાનરપતેર્નગરીં  સગન્ધાં

ધૂપેન સાગરુપટીરભવેન ભેજે ॥ ૨૪॥
ધીરાભિયાતરજનીચરભીતિકારિ-

વીરાયિતસ્ય વરચાપગુણારવેણ ।
વારાકરધ્વનિજિતાવરજસ્ય યસ્ય

તારાપતિર્ભૃશમભૂદુપજાતકમ્પઃ ॥ ૨૫॥
આગાદધીરમનસા પ્રહિતા ધવેન

વેગાદકોપજનનાદનુજસ્ય યસ્ય ।
સા ગાઢવિહ્વલદૃશા સવિધં મદેન

નાગાભિરામગમના કપિરાજપત્ની ॥ ૨૬॥
નાનાકૃતીઃ કપિમુખાઃ સ્વવચોનિયામ્યાઃ

સેના અશેષગિરિકાનનનિત્યવાસાઃ ।
આનાયયત્ પ્રશમયન્નતિવેલકોપં

દીનાવને કપિપતિર્નિરતસ્ય   યસ્ય ॥ ૨૭॥
પાશાયુધાહિરિપુકાલધનાધિપાના-

માશાસુ વાનરવરાનહિનોત્ કપીન્દ્રઃ ।
સાશાભરસ્ય પૃથિવીદુહિતર્યશેષ-

દેશાવલોકનપટૂન્ પ્રમુદે ચ યસ્ય ॥ ૨૮॥
કાન્તારભૂમિષુ વિચિત્ય સુતોઽઞ્જનાયાઃ

શાન્તાકૃતિઃ  સહ ચ વાલિસુતેન યસ્ય ।
કાન્તામચિન્ત્યમહિમામુપલભ્યદુઃખ-

ધ્વાન્તાભિભૂતહૃદવાપ સમુદ્રતીરમ્ ॥ ૨૯॥
વારાકરાવૃતમહીધ્રગતાન્ યદીય-

દારાનવેત્ય હનુમાનથ ગૃધ્રવાચા ।
વીરાયિતેન તુલયા રહિતો બભૂવ

ધીરાગ્રણીસ્તદવલોકનજાતવાઞ્છઃ ॥ ૩૦॥
શૈલે યદઙ્ગુલિવિભૂષણભૃન્મહેન્દ્રે

શૈલેયગન્ધભરિતેઽભિલલાષ તિષ્ઠન્ ।
શૈલેશતુલ્યવિભવે તરણં પયોધેઃ

શૈલેશસન્નિભતનુર્મરુતઃ કુમારઃ ॥ ૩૧॥
સ્થિત્વા સમીરતનયઃ પૃથિવીધરેઽસ્મિન્

નત્વા સલક્ષ્મણકપિપ્રવરાય યસ્મૈ (કપીશમહીસુતં યમ્) ।
કૃત્વા  પયોધિતરણેઽભિહરિ પ્રતિજ્ઞાં

હિત્વા જવેન તમસૌ ગિરિમુત્પપાત ॥ ૩૨॥
મીનાદિસત્ત્વનિબિડોદધિજૃમ્ભમાણં

મૈનાકમશ્રમતયા સમતીત્ય દૂતઃ ।
વીનામધીશમપિ યસ્ય જયઞ્જવેન

નાનામહીધ્રગણમાશુ તમુત્તતાર ॥ ૩૩॥
સન્તાડનેન રજનીચરનાથપુર્યાઃ

સન્તાપમુગ્રમુપપાદ્ય સુતોઽઞ્જનાયાઃ ।
હન્તાસ્ય વેશ્મનિ દિચિત્ય યદીયપત્નીં

દન્તાલિનિર્જિતવિધું   તદદર્શનાર્તઃ ॥ ૩૪॥
હૃદ્યે નિશાચરકુલાધિપતેરપાસ્તા-

વદ્યે ત્વશોકવિપિને મહિષી યદીયા ।
યદ્યેન ભઙ્ગમુપયાસ્યતિ  તેન નુન્ના-

વિદ્યેન વાયુજનુષા દદૃશે સ્વભાગ્યાત્ ॥ ૩૫॥
ભર્તારમેવ સતતં હૃદિ ચિન્તયન્તી

હર્તારમુગ્રખરમુખ્યનિશાચરાણામ્ ।
કર્તારમાર્યમુનિમુખ્યકુલાભિવૃદ્ધેઃ

સ્મર્તારમપ્યનુકલં નિજવિગ્રહસ્ય ॥ ૩૬॥
પ્રજ્ઞાધનેન હરિણા મરુદુદ્ભવેન

વિજ્ઞાપિતા દશરથોદયમુખ્યવૃત્તમ્ ।
અજ્ઞાનસઞ્ચયહરેણ યદીયપત્ની

વિજ્ઞાનિવર્ગમહિતેન પટુત્વભાજા ॥ ૩૭॥
વાતાત્મજસ્ય વચનેન સુધાસમેન

જાતા સવિશ્વસનહૃત્ કમલા હિ યસ્ય ।
સીતા પ્રવૃત્તિમુપલભ્ય ચ સપ્રકારાં

યાતા પ્રમોદમતુલં પ્રમદોત્તમાભૂત્ ॥ ૩૮॥
મોદાવહં જનકભૂમિપતેઃ સુતાયૈ

ખેદાપહં ચ મણિશોભિ યદઙ્ગુલીયમ્  ।
પ્રાદાદમેયમહિમા મરુદાત્મજોઽસ્યૈ

પાદારવિન્દયુગલં પ્રણનામ યસ્યાઃ ॥ ૩૯॥
તેનાતિશાયિમુદમાવહતા પુમર્થ-

દાનાનુરાગિણિ યદીયકરે સ્થિતેન ।
લીનાખિલાસુખચયા મિથિલેશપુત્રી

યેનાભવદ્ગુણવતા સહિતવ હૃષ્ટા ॥ ૪૦॥
કૃત્વા  બલપ્રકટનં યદિ માં નયેત્તં

હૃત્વા નિશાચરપતિં  સદૃશં તદસ્ય ।
ઉક્ત્વા મરુજ્જમહિનોદિતિ યં પ્રકૃત્ય

નત્વા પદાબ્જયુગલં શિરસા ચ યસ્ય ॥ ૪૧॥
ભૂષા નિશાચરમહીશપુરસ્ય રમ્ય-

વેષાભિરસ્ય નિબિડા સતતં પ્રિયાભિઃ ।
શેષાવનીજનિનિવાસતરૂર્યદીય-

શેષાદશોકવનિકાપ હરેર્વિભઙ્ગમ્    ॥ ૪૨॥
ત્રસ્તા વનસ્થિતનિશાચરનાથદાસ્યઃ

શસ્તાત્મવિક્રમમમું કિલ યસ્ય દૂતમ્ ।
મસ્તાર્પિતાઞ્જલય   ઊચુરમુષ્ય શીઘ્ર-

મસ્તાલયા અવનિજાવનજાગરૂકાઃ ॥ ૪૩॥

કોપેન યાતુનૃપતિર્હિ  યદીયદૂતં
ભૂપેડિતાઙ્ઘ્રિરહિનોત્  સ્વભટાનનેકાન્ ।

કાપેયચઞ્ચલમિહાનયતેતિ રમ્ય-
ધૂપે જનાશ્રયવરે મહિતે નિષણ્ણઃ ॥ ૪૪॥

એતેન કિઙ્કરવરા નિહતા યદીય-
દૂતેન તોરણગતેન ચમૂમહીશાઃ ।

વાતેન પઞ્ચ જવતોઽપિ ચ મન્ત્રિપુત્રાઃ
જાતેન યાતુનૃપતેઃ સહસાક્ષનામ્ના ॥ ૪૫॥

શક્રારિણા કમલજાસ્ત્રવરેણ બદ્ધો
વિક્રાન્તિમાન્નિશિચરેશગૃહં યદીયઃ ।

આક્રામદેતદવલોકનવાઞ્છયા યં
વક્રાશરારચિતલીલમનેકકક્ષ્યમ્ ॥ ૪૬॥

તત્રાવનીશ્વરમશેષનિશાચરાણાં
વૃત્રારિમુખ્યદિવિષદ્ગણભીતિહેતુમ્ ।

અત્રાસમદ્ભુતશિરોભુજમાસ દૃષ્ટ્વા
પુત્રાદિજુષ્ટમપિ  વિસ્મિતહૃદ્યદીયઃ ॥ ૪૭॥

ગર્વાકરં વિધિવરોર્જિતમિદ્ધદીપ્તિં  
શર્વાચલોદ્ધરણસમ્ભવગ્ર્યકીર્તિમ્   ।

સર્વામરદ્વિષમનેકનરેન્દ્રયજ્ઞ-

નિર્વાપણૈકનિરતં પરદારસક્તમ્ ॥ ૪૮॥
સ્વર્વારિસુન્દરિકરૈરભિવીજ્યમાનં

પર્વાખરાંશુઘૃણિજિત્વરચામરાલ્યા ।
નિર્વાહકં નિખિલનૈરૄતસન્તતીનાં

દુર્વાર (સમ્પ)દુદધિં  સુરહં સમેઘમ્ ॥ ૪૯॥
યસ્યાભિયાતુપતિ દૂતવરો નિષણ્ણઃ

સ્વસ્યાગમસ્ય પરિબોધ્ય નિદાનમત્ર ।
અસ્યાનુકૂલમભિધાય ચ દુષ્ટવૃત્તેઃ

તસ્યા (શરસ્ય)વિષયોઽપ્યપગોરણસ્ય ॥ ૫૦॥
અસ્યાનુજઃ પરયો નુ વિભીષણોઽપિ

યસ્યાનુચારિણમિમં ન વધાર્હમાહ ।

તસ્યાભવદ્ધિતમદો વચનં (તદાનીં )
(રીતિર્હિ  ) દૂત ઇતિ શાસ્ત્રગિરામવધ્યઃ ॥ ૫૧॥

દૂતસ્ય યસ્ય વસનાવૃતવાલવહ્નિ-
ર્નીતસ્ય કર્ષણમિતસ્તત આશરૈસ્તૈઃ ।

ખ્યાતસ્ય રાક્ષરાપુરીમપિ નિર્દદાહ
શીતત્વમાપ મિથિલેશસુતાપ્રસાદાત્ ॥ ૫૨॥

ભૂયોઽપિ મૈથિલસુતાં વિનમન્મહીધ્ર-
કાયો જલાકરમમેયકમુત્તતાર ।

પ્રાયોપવેશ (ગત) વાનરતુષ્ટિકારી
વાયોરયં પ્રિયસુતોઽનુચરો યદીયઃ ॥ ૫૩॥

અધ્યાસિતં દૃઢબલૈઃ કપિભિર્મરન્દ-
વૃદ્ધ્યાસ્પદં યદનુચાર્યનુમત્યુપેતૈઃ ।

યાવત્સ્વતૃપ્તિ મકરન્દવનં પ્રભગ્નં
વધ્યા ભવન્તિ હિ યતસ્ત્વિતરે પ્રવિષ્ટાઃ ॥ ૫૪॥

પુત્રોઽનુજેન મરુતઃ સહિતસ્ય યસ્ય
શત્રોરશોકગહને સહ રાક્ષસીભિઃ ।

તત્રો (પવાસનિરતા) મવદત્ સ્વદૃષ્ટાં
મિત્રોસ્ત્રચારવિધુરે મધુરદ્રુમાઢયે ॥ ૫૫॥

શ્રુત્વા વચો હનુમતોઽનવધિપ્રમોદઃ
કૃત્વાતમાત્મતનુસઙ્ગતિધન્યમેનમ્   ।

ગત્વાથ સાગરતટં સહ વાનરેન્દ્રૈઃ
ઉક્ત્વાપ્રમેય ઇતિ તં વ્યથિતો ભૃશં યઃ ॥ ૫૬॥

યદ્ભામિનીપરિસમર્પણયુક્તિજાલં
સદ્ભાવવાન્ પ્રતિવદન્ સ વિભીષણોઽર્થ્યમ્ ।

ઉદ્ભાનુભૂષરુચિરં રજનીચરેશં
તદ્ભાવુકેતરવચોવિમના બભૂવ ॥ ૫૭॥

દારાન્ વિહાય ધનમિત્રસુતાંશ્ચ લઙ્કાં
ધીરાગ્રણીર (ઘવિમોચ) નમાશ્રિતાનામ્ ।

કારાગૃહાત્ સનિગલાદિવ મુક્ત એષ
વારાકરોત્તરતટે શરણં ગતોઽસ્મિ ॥ ૫૮॥

અઙ્ગીકૃતિં    પ્રતિ કપીન્ સ વિશઙ્કમાનાં-
સ્તુઙ્ગીભવદ્યદરુ  (ણામ્બુજ) પાદભક્તીન્ ।

ભૃઙ્ગીતનું  યમિતિ યત્પદપદ્મયુગ્મ-
સઙ્ગી  નિવેદયત મામુપયાતમૂચે (?) ॥ ૫૯॥

નાનાવિધાઃ કથયતઃ કપિરાજમુખ્યાન્
સેનાપતીન્ નિશિચરા (ભયવર્જ) નોક્તીઃ ।

યેનાભયં વિદધતા વિદિતસ્વશક્તીન
દીનાવનૈકનિરતેન તદા હ્યદાયિ ॥ ૬૦॥

વારાકરં શરણમાશ્રિતવાન્ પ્રમત્તે
ઘોરાન્ શરાનપિ ધનુઃ પ્રગૃ ( પરિગૃહ્ય પાણૌ) ।

ધારાધરપ્રતિમ એષ વવર્ષ તસ્મિન્
નીરાજિતો મણિગણૈરમુના પ્રદિષ્ટૈઃ ॥ ૬૧॥

ચાપેઽર્પિતસ્ય   કિલ યસ્ય વિધેઃ શરસ્ય
કોપેન કમ્પિતતનુર્જડરાશિરેષઃ ।

તાપેન ચ સ્વતટવાસવતઃ શરવ્યં
પાપેષ્વપશ્ચિમતરાનસુરાનકાર્ષીત્ ॥ ૬૨॥

સેતું કપીશ્વરહૃતૈર્ગિરિભિઃ   સમુદ્રે
હેતું વિ (દેહતનયા) વદનોત્સવસ્ય ।

પાતું જનાનઘવતોઽપિ ચ યો બબન્ધ
યાતું નિશાચરમહીશ્વરરાજધાનીમ્ ॥ ૬૩॥

લીલાપરૈર્નિશિચરાધિપરાજધાની  -
સાલાવલોકનકુતૂહલિભિઃ કપીન્દ્રૈઃ ।

કોલાહલં ચ વિદધદ્ભિરમાકરોત્ સુ-
વેલાધિરોહણમુદારયશોધનો યઃ ॥ ૬૪॥

તુઙ્ગં  નિશાચરવરોઽપ્યધિરુહ્ય સૌધ-
શ‍ૃઙ્ગં  વ્યલોકયદસૌ કપિવર્યસેનાઃ ।

રઙ્ગં  શ્રિયઃ પલભુજાં કપિરાટ્ કિરીટ-
ભઙ્ગં  ચકાર કિલ તસ્ય યદઙ્ઘ્રિભક્ત્યા  ॥ ૬૫॥

સેના સરા (ક્ષસમહીભૃ) દિયં કપીનાં

યેનાત્તચાપશરપાણિતલેન ગુપ્તા ।
નાનાનિશાચરવૃતાં નગરીં  દશાસ્ય-

સેનાં સમાવૃણુત દેવગણૈરધૃષ્યા ॥ ૬૬॥
રુદ્ધે નિશાચરપુરે ક્વચન પ્રદેશે

દગ્ધે યદીયપૃતનાભિરથાન્યતોઽપિ ।
મુગ્ધે પલાશનજને ક્વચિદપ્યભીક્ષ્ણં

ક્રુદ્ધે ચ પઙ્ક્તિવદને  પરપીડનેન ॥ ૬૭॥
યુદ્ધાય રાત્રિચરબાનરધૂર્વહાઃ સં।-

નદ્ધા બભૂવુરથ શસ્ત્રમહીધ્રહસ્તાઃ ।
જગ્ધાશ્ચ કેચિદપરે ત્વિહ બાણવહ્નિ-

દગ્ધાઃ પરસ્પરમતીવ જયોદ્યતાસ્તે ॥ ૬૮॥
સન્ત્રાસયન્ હરિકુલં ભુજગાસ્ત્રજાલૈઃ

સુત્રામજિદ્યદનુજ યમપિ પ્રપીડ્ય ।
પિત્રા પ્રહૃષ્ટમનસા બહુમાનપૂર્વં

કુત્રારિરિત્યભિહિતે નિહતં શાશંસ ॥ ૬૯॥
પાતેન વેગત ઉદઞ્ચિતચણ્ડપક્ષ-

પાતેન પક્ષિકુલભૂમિભૃતા વ્યભેદિ ।
મા તે ભયં ત્વિતિ તદા વદતા સ વૈરિ-

ઘાતેન યત્તનુગતો ભુજગાસ્ત્રબન્ધઃ ॥ ૭૦॥
તામ્રાનનેન મરુતઃ કપિના સુતેન

સામ્રાદિપાદપકરેણ વિધાય જન્યમ્ ।
ધૂમ્રાક્ષ આશર ઉપેત્ય યદઙ્ઘ્રિદાસ્ય -

સામ્રાજ્યતુષ્ટહૃદયેન વિનાશમાપત્ ॥ ૭૧॥
પિત્રા સમેન બલતઃ કનકોઙ્ગદેન

વિત્રાસિતારિનિવહેન સહાઙ્ગદેન  ।
તત્રાસ યુદ્ધમવલોકયતાં સુભીમં

તત્રાપ નાશમરિજય્યપિ વજ્રદંષ્ટ્રઃ  ॥ ૭૨॥
નીલેન સૈન્યપતિરાશરભૂભૃતઃ સ-

સાલેન તાલમુખદારુભૃતા કૃતાજિઃ ।
કાલેયરઞ્જિતતનુર્યદનીકજાલ-

પાલેન કાલસદનં નિહતઃ પ્રપેદે ॥ ૭૩॥
સેનાભિરાયુધવતીભિરતીવ રક્તો

યેનાપિ યોદ્ધુમુપયાતિ દશાનનઃ સ્મ ।
દાનાભિવર્ષિગજવાહરથૈઃ   સમેતો

નાનાવિધૈર્નગરતો ગિરિમૂર્ધ્નિ  ભાતઃ ॥ ૭૪॥
કૃત્વા  રણં હનુમતા સમતીત્ય કિઞ્ચિત્

ગત્વા કપીશ્વરમુખૈરપિ યત્કનિષ્ઠમ્ ।
હત્વાયુધેન તમસૌ ન શશાક હર્તું

હૃત્વા ગતોઽનિલસુતઃ પ્રહરદ્દશાસ્યમ્ ॥ ૭૫॥
યેનાનિલાત્મજગતેન રથી ચિરાય

નાનાયુધૈર્વિહિતસંયદસૌ   ચચાલ ।
લીનાત્મશક્તિરથ બાણહતો ભૃશાર્તો

દીનાયતેઽપિ (સ્મ) કરતોઽપિ વિસ્તૃષ્ટચાપઃ ॥ ૭૬॥
ત્વં ગચ્છ સંયતિ મદીયશરૈર્વિભિન્ન  -

સ્ત્વઙ્ગ  પ્રવિશ્ય વિગતશ્રમ એષ (વ) લઙ્કામ્ ।
ત્વઙ્ગદ્રથાદિસહિતઃ  પુનરોહિ જન્ય-

રઙ્ગસ્થલીમિતિ  યતોઽભિહિતો દશાસ્યઃ ॥ ૭૭॥
રક્ષોઽધિપોઽનુજમથો નિજમાત્તનિદ્રં

સઙ્ક્ષોભચિત્ત ઉદબોધયદુત્થિતોઽસૌ ।
વિક્ષોભયન્નુરુબલેન કપીશસેનાં

શિક્ષોદ્યતઃ કલશકર્ણ ઉપાદ્રવદ્યમ્ ॥ ૭૮॥
ગોત્રપ્રમાણતનુરેષ કપીન્દ્રવાહિ-

ગાત્રઃ પ્રહૃષ્ટહૃદયઃ પ્રવિવેશ લઙ્કામ્ ।
નેત્રપ્રિયઃ પલભુજાં તદુદીરિતાત્મ-

સ્તોત્રસ્તતઃ કપિવરઃ ક્રમશઃ પ્રબુદ્ધઃ ॥ ૭૯॥
તેનાનુજાસમદશો રચિતઃ સુરાદિ-

પાનાતિમત્ત ઉરરીકૃતશૂલ એષઃ ।
નાનાસ્ત્રવિજ્જનવરેણ વિખણ્ડિતાઙ્ગો

યેનામરપ્રિયકરીં  મૃતિમાશુ નીતઃ ॥ ૮૦॥

જમ્મારિજિત્તદનુ કોપવતા સ્વપિત્રા
સમ્ભાવિતોઽપિ યમમોહયદબ્જજાસ્ત્રમ્ ।

સ્તમ્ભાવહં યદનુજપ્રમુખાન્ પ્રસહ્ય (યુજ્ય)

ડમ્ભાઞ્ચિતઃ સ્વપિતૃમાનસમોદકારી ॥ ૮૧॥
વાતાત્મજાહૃતમહૌષધિપર્વતેન

વીતાત્મચેતનયદીયકનિષ્ઠમુખ્યાઃ ।
યાતાશ્ચ યોઽપિ ગતપીડનતામસૃક્પ-

જેતા વિધિર્હિ  નિખિલૈર્દુરતિક્રમઃ સ્યાત્ ॥ ૮૨॥
ઇન્દ્રાત્મજસ્ય તનયેન યદઙ્ઘ્રિભાજા

તન્દ્રાલુભાવરહિતેન કિલાઙ્ગદેન  ।
ચન્દ્રાનનેન વિલયં નરકાન્તકોઽગાત્

સન્દ્રાવિતાખિલકપિઃ સમિતૌ બલેન ॥ ૮૩॥
વાતાત્મજેન સમરે ત્રિશિરા હતોઽભૂ-

ન્નેતા નિશાચરકુલસ્ય સુરાન્તકોઽપિ ।
સ્થાતાગ્રતો યદનુજેન સુરેન્દ્રસૈન્યે

જેતાતિકાય ઇતિ રાક્ષસરાજસૂનુઃ ॥ ૮૪॥
સૂરાત્મજેન કપિભૂમિભૃતા ચ કુમ્ભો

વીરાગ્રણીર્વિરચિતાજિરવાપ   નાશમ્ ।
ઘોરાત્મકર્મકૃતભીતિકરિબલ (ર્બલૈક-)

(વા) રાકરેણ મરુદુદ્ભવતો નિકુમ્ભઃ ॥ ૮૫॥
જમ્ભારિસૈન્યપરિમર્દનકૃત્ સ્વપિત્રા

સમ્ભાવિતો યદનુજેન સમેત્ય યુદ્ધમ્ ।
ડમ્ભાકરો મઘવજિત્ કિલ કૂટયોધી

સ્તમ્ભાઞ્ચિતો વિનિહતોઽતિબલેન યત્નાત્ ॥ ૮૬॥
સન્નાહવાન્ દશમુખઃ સ્વયમેવ યોદ્ધું

નુન્નાત્મજાદિમૃતિસમ્ભવશોકભારઃ ।
ખિન્નાનાપિ સ્વકજનાનથ સાન્ત્વયિત્વા

ભિન્નાન્ કપીનિતિ કરોમિ વદન્ પ્રતસ્થે ॥ ૮૭॥
આસીદતોઃ સમરમૃદ્ધકપીન્દ્રરક્ષો-

નાસીરમુજ્જ્વલધનુર્ધરયોદ્ધયોશ્ચ ।

આસીદ્ધિ યસ્ય રજનીચરભૂપતેઃ ક્વ
યાસીતિ તિષ્ઠ વદતોર્મિથ   એહિ શીઘ્રમ્ ॥ ૮૮॥

દન્તાવલાદિચતુરઙ્ગસમેતજન્યે
યન્તાજહાર દિવિષન્નૃપતેઃ શતાઙ્ગમ્  ।

તં તાપસૈરપિ સુરૈરભિપૂજ્યમાનો
હન્તારુરોહ રજનીચરભૂપતેર્યઃ ॥ ૮૯॥

લોકેશદૈવતશરેણ નિશાચરેન્દ્રો
નાકેશસારથિવચઃપ્રહિતેન યેન ।

કાકેન ચાગસિ સમો ગગને સુરેશા-
નીકે પ્રહૃષ્યતિ હતો હૃદયે મમાર ॥ ૯૦॥

યોઽપેતકોપ ઇહ પૂર્વજનાશતો વિ-
લાપેન તદ્ગુણવતા સ વિભીષણોઽપિ ।

તાપેન શલ્યસહિતસ્તુ યદીયદાર-
પાપેન યુક્ત ઇતિ તદ્દહનં ન ચક્રે ॥ ૯૧॥

યચ્છાલનેન દહનં પુનરસ્ય ચક્રે
સ્વચ્છાધ્વરોક્તવિધિના સહસામભિઃ સઃ ।

પુચ્છાભિઘાતવિહતિં  કપયોઽષિ જગ્મુ-
ર્વિચ્છાયતાં   નિશિચરસશ્ચ તદાવશિષ્ટાઃ ॥ ૯૨॥

નેતા સમસ્તજગતાં રજનીચરેશ-

જેતાધિલઙ્કમભિષિચ્ય કનિષ્ઠમસ્ય ।
સીતામવાપ વિધિરુદ્રમુખૈશ્ચ યોઽસૌ

પૂતાં શુચૌ સ્વજનકેન ચ નન્દ્યમાનઃ ॥ ૯૩॥
યાનેન વિસ્તૃતતરેણ તુ પુષ્પકેણ

સેનેન વાનરજનેન સદારકેણ ।
માનેન મેરુતુલિતેન વિભીષણેન

યોઽનેન યાતુમહિતેન સહ પ્રતસ્થે ॥ ૯૪॥
વીતાસુખં નિજસમાગમતો વિમાને

સીતામિતિ હ્યકથયત્ પરિતુષ્ટહૃદ્યઃ ।
યાતા પુરીં  પ્રતિ નિશાચરસન્તતીનાં

નેતાત્ર જાનકિ મયા નિહતસ્તવાર્થે ॥ ૯૫॥

અન્ભોનિધૌ જનકનન્દિનિ પશ્ય સેતું
કુમ્ભોપમોરુકુચશાલિનિ  કોમલાઙ્ગિ  ।

રમ્ભોરુ વાનરસમાહૃતશૈલવૃક્ષ-

સ્તમ્ભોચ્ચયેન રચિતં ભવતીમવાપ્તુમ્ ॥ ૯૬॥
મામાપ જાનકિ તદાત્ર વિભીષણોઽયં

સામાનિ રાક્ષસવરં કથયંસ્ત્વદર્થે ।
કામાતુરં તદનુ તેન વિનિન્દ્યમાનો

ધીમાન્ વિસૃજ્ય સહજં સહિતશ્ચતુર્ભિઃ   ॥ ૯૭॥
અત્રાભજં શરણમમ્બુનિધિં  તતઃ સ

વિત્રાસિતસ્તદનુ પઙ્કજસમ્ભવાસ્ત્રાત્ ।
મિત્રાયમાણ ઉપહાર્યવદન્નલં સ્વ-

પિત્રા સમોઽયમિતિ સેતુકૃતૌ સમર્થઃ ॥ ૯૮॥
યાનં પ્રયાતિ લધુ જાનકિ પશ્ય શૈલ-

મેનં ચ યત્ર સહજેન હૃતાત્મદારઃ ।
જાનન્ સદૃક્ષમપિ મામભવત્ સખા મે

દીનં કપીશ ઇતસમ્પદપાસ્તશત્રુઃ ॥ ૯૯॥
ગોદાવરીં  જનકનન્દિનિ પશ્ય પશ્ય-

ત્ખેદાપહાં ત્વમનુ પઞ્ચવટીં પ્રસન્નામ્ ।
વેદાઙ્ગવિન્મુનિજનૈર્વિહિતાભિષેકાં  

મોદાવહાં મમ તવાપિ વિહારકાલે ॥ ૧૦૦॥
અત્રાનુજેન રચિતાં મમ પર્ણશાલાં

વૃત્રારિચાપદમુનેરપિ સન્મુનીનામ્ ।
તત્રાપિ તત્ર વિવિધાશ્રમભૂમિભાગાં-

શ્ચિત્રાન્ વિલોકય તલોદરિ ચિત્રકૂટમ્ ॥ ૧૦૧॥
ઉક્ત્વા વિદેહતનયામિતિ યસ્તુ પૂર્ણે

નત્વાધિપઞ્ચમિ મુનિં  ચ ચતુર્દશાબ્દે ।
ગત્વા સમાગમમથો ભરતેન પૌરૈઃ

કૃત્વા  સમન્ત્રિભિરસૌ નગરીપ્રવેશમ્ ॥ ૧૦૨॥
તત્રાભિષેકમભજત્ સહમૈથિલીકઃ

સુત્રામનીલમુખરત્નવિચિત્રપીઠે ।
છત્રાદિભૃદ્ભિરનુજૈરપિ સેવ્યમાનો

મિત્રાન્વવાયતિલકો વિરરાજ દીપ્ત્યા ॥ ૧૦૩॥
હિત્વા વિમાનમપિ વોઢુમથૈકપિઙ્ગં

કૃત્વા  કપીશપૃતનાગમનાભ્યનુજ્ઞામ્ ।
દત્ત્વા વિભીષણકૃતે નુ ધનં કુલસ્ય

મત્વા નિજાવતરણં સફલં તુતોષ ॥ ૧૦૪॥
કુમ્ભોદ્ભવાદિકથિતાત્મરિપુપ્રશસ્ત-

ડમ્ભોચ્ચયોદ્ભવવરાપ્તિહરિર્જયાઢ્યઃ ।
અમ્ભોધરારવવિચિત્રકથાશ્ચ શ‍ૃણ્વન્

જમ્ભોપમર્દનજયપ્રમુખાઃ પ્રહૃષ્ટઃ ॥ ૧૦૫॥
યો રાજમૌલિવિનતઃ કુરુતે સ્મ રાજ્યં

ચોરાદિબાધરહિતં બહુધેષ્ટયજ્ઞઃ ।
ચારા ભિદૃષ્ટજનવૃત્તમુદારશીલઃ

શ્રીરામ એષ સતતં હૃદિ સન્નિધત્તામ્ ॥ ૧૦૬॥
યો રેવતીમુખવિકાસકરસ્વકીય-

બેરેણ નીલવસનસ્તુલિતોઽદ્રિણાસૌ ।
ગૌરેણ શોભિતશયો નિહતપ્રલમ્બઃ

સીરેણ હન્તુ દુરિતં નિખિલં બલો વઃ ॥ ૧૦૭॥
યો દેવકીજઠરતો વસુદેવસૂનુ-

ર્ભૂદેવતાગુરુભરં પરિહર્તુકામઃ ।
વેદેષુ ગીતવિભવોઽવતતાર સમ્પ્ર-

પેદે વ્રજં તદનુ નન્દગૃહેઽપિ વૃદ્ધઃ ॥ ૧૦૮॥
નાનાવિધાનવનિપીડનકારકોગ્ર-

સેનાત્મસમ્ભવમુખાન્ વિનિહત્ય ભૂમિમ્ ।
દીનામનુગ્રહભરેણ ચકાર હૃષ્ટાં

યો નાયકો વ્રજકુલસ્ય સ પાતુ કૃષ્ણઃ ॥ ૧૮૯॥
વાહાધિરૂઢ ઉરરીકૃતખડ્ગપાણિ -

ર્મોહાવિલાન્ કલિવિજૃમ્ભિતકલ્મષાઢ્યાન્  ।
યો હા હનિષ્યતિ હિ વિષ્ણુયશસ્તનૂજો

નીહારભાનુવદનોઽવતુ નઃ સ કલ્કી ॥ ૧૧૦॥
શ્રીવાદિભીતિકરનામગુરોઃ કુદૃષ્ટિ-

નીવારજાલશમનસ્ય તનૂભવેન ।
સેવાકૃતાસ્ય રચિતેયમહો સ્તુતિર્ભૂ ।

દેવાભિનન્દનકરેણ વૃષાચલેશા ॥ ૧૧૧॥
ઇતિ શ્રીપ્રતિવાદિભયઙ્કરવેઙ્કટેશવિરચિતં

દશારવતારસ્તોત્રં સમ્પૂર્ણમ્ ।

